
RAQAMLI TRANSFORMATSIYA SHAROITIDA HUDUDIY 

KLASTERLARNING INNOVATSION RIVOJLANISH  
MEXANIZMLARINI TAKOMILLASHTIRISH 

 
SAIDAXMEDOV NEMAT XAMIDOVICH 

Annotatsiya. Mazkur maqolada raqamli iqtisodiyot sharoitida hududiy klasterlarni rivojlantirishning 
nazariy va amaliy jihatlari tadqiq etilgan. Klasterlarning hududiy iqtisodiy o‘sishni ta’minlash, 
korxonalar raqobatbardoshligini oshirish, innovatsion faoliyatni jadallashtirish va yangi ish 
o‘rinlarini yaratishdagi ahamiyati yoritilgan. Shuningdek, raqamlashtirish jarayonlarining klaster 
subyektlari o‘rtasidagi kooperatsiya, axborot almashinuvi, texnologik integratsiya va innovatsiyalarni 
joriy etishga ta’siri tahlil qilingan. 
Kalit so‘zlar: klaster, raqamli iqtisodiyot, hududiy rivojlanish, innovatsiya, raqamli transformatsiya, 
raqobatbardoshlik, kooperatsiya, inson kapitali, innovatsion infratuzilma, davlat-xususiy sheriklik. 
 
Аннотация. В данной статье рассматриваются теоретические и практические аспекты 
развития региональных кластеров в контексте цифровой экономики. Подчеркивается 
важность кластеров в обеспечении регионального экономического роста, повышении 
конкурентоспособности предприятий, ускорении инновационной деятельности и создании 
новых рабочих мест. Также анализируется влияние процессов цифровизации на 
сотрудничество, обмен информацией, технологическую интеграцию и внедрение инноваций 
между кластерными субъектами. 
Ключевые слова: кластер, цифровая экономика, региональное развитие, инновации, цифровая 
трансформация, конкурентоспособность, сотрудничество, человеческий капитал, 
инновационная инфраструктура, государственно-частное партнерство. 
 
Abstract. This article examines the theoretical and practical aspects of the development of regional 
clusters in the context of the digital economy. The importance of clusters in ensuring regional 
economic growth, increasing the competitiveness of enterprises, accelerating innovative activity and 
creating new jobs is highlighted. The impact of digitalization processes on cooperation, information 
exchange, technological integration and innovation implementation between cluster entities is also 
analyzed. 
Keywords: cluster, digital economy, regional development, innovation, digital transformation, 
competitiveness, cooperation, human capital, innovative infrastructure, public-private partnership. 

 
KIRISH 
Jahon iqtisodiyotida raqamli transformatsiya jarayonlarining jadallashuvi 

iqtisodiy faoliyatni tashkil etish, ishlab chiqarish munosabatlarini rivojlantirish 
va hududiy iqtisodiy tizimlarni boshqarishning yangi mexanizmlarini 
shakllantirmoqda. Ayniqsa, raqamli texnologiyalarning ishlab chiqarish, xizmat 
ko‘rsatish, logistika va boshqaruv jarayonlariga keng joriy etilishi hududiy 
iqtisodiy rivojlanishning muhim omiliga aylanmoqda. 

Mazkur sharoitda hududiy klasterlar iqtisodiy subyektlar o‘rtasida ishlab 
chiqarish, texnologik va innovatsion hamkorlikni ta’minlovchi samarali iqtisodiy 
tuzilma sifatida namoyon bo‘lmoqda. Klaster yondashuvi korxonalar, ilmiy-
tadqiqot muassasalari, ta’lim tashkilotlari hamda davlat boshqaruvi organlari 

o‘rtasida o‘zaro manfaatli aloqalarni shakllantirish orqali hududiy iqtisodiyotning 
raqobatbardoshligini oshirishga xizmat qiladi. 

M. Porterning klaster nazariyasiga ko‘ra, geografik jihatdan yaqin joylashgan 
va o‘zaro bog‘liq korxonalar hamda tashkilotlarning birlashuvi innovatsiyalar, 
mehnat unumdorligi va raqobat ustunliklarini rivojlantirish uchun muhim shart-
sharoit yaratadi. Raqamli iqtisodiyot sharoitida esa ushbu munosabatlar 
an'anaviy geografik yaqinlik bilan cheklanib qolmay, raqamli platformalar orqali 
kengayib bormoqda. 

M. Poterning fikricha “Klaster bu hududiy (geografik) jihatdan bir-biriga 
qo‘shni, o‘zaro bog‘langan, ma’lum sohada faoliyat ko‘rsatuvchi, umumiy maqsad 
yo‘lida bir-birini to‘ldiruvchi kompaniya va u bilan bog‘liq tashkilotlar 
guruhidir”[6]. Raqobatbardosh kompaniya milliy iqtisodiyot sohasi 
raqobatbardoshligini shakllantiradi, raqobatbardosh soha esa o‘z navbatida 
dunyo bozorida mamlakat raqobatbardoshligini ta’minlaydi va saqlab turadi. 

Dastlab klaster sanoat ishlab chiqarishiga tatbiq qilingan va uning asoschilari 
Marshall va Yastremskiy, Garvard biznes maktabi professori Maykl Porter 
mintaqaviy raqobatbardoshlikni oshirish uchun sanoat klasterlari g‘oyasini 
ommalashtirgan olimlar bo‘ldi.  

 
ADABIYOTLAR TAHLILI 
Hududiy klasterlarning shakllanishi, rivojlanishi va iqtisodiy samaradorligini 

oshirish masalalari xorijiy hamda mahalliy iqtisodchi olimlarning ilmiy 
tadqiqotlarida keng o‘rganilgan. Mazkur yo‘nalishdagi ilmiy qarashlarni tahlil 
qilish shuni ko‘rsatadiki, klasterlar hududiy iqtisodiy rivojlanishni jadallashtirish, 
ishlab chiqarish samaradorligini oshirish va innovatsion faoliyatni 
rivojlantirishning muhim institutsional mexanizmi hisoblanadi. 

Klaster nazariyasining shakllanishida ingliz iqtisodchisi Alfred Marshallning 
ilmiy qarashlari muhim o‘rin tutadi. Olim o‘zining “Iqtisodiy fanlar prinsiplari” 
asarida ishlab chiqarish korxonalarining hududiy joylashuvi, ixtisoslashuvi va 
o‘zaro yaqin faoliyat yuritishining iqtisodiy samaradorlikka ta’sirini asoslab 
bergan. Marshall tomonidan ilgari surilgan sanoat hududlari konsepsiyasi 
keyinchalik hududiy klasterlar nazariyasining shakllanishiga nazariy asos bo‘lib 
xizmat qilgan [5]. 

Klaster nazariyasining zamonaviy rivojlanishida amerikalik iqtisodchi olim 
Maykl Porterning ilmiy ishlari alohida ahamiyatga ega. Uning “Xalqaro raqobat” 
asarida klasterlar geografik jihatdan yaqin joylashgan, o‘zaro bog‘liq 
kompaniyalar, ixtisoslashgan yetkazib beruvchilar, xizmat ko‘rsatuvchi 
tashkilotlar va tegishli institutlar majmuasi sifatida izohlanadi. Porterning 
fikricha, klasterlar korxonalar o‘rtasidagi raqobat va hamkorlikni 
uyg‘unlashtirish orqali mehnat unumdorligi, innovatsion faollik va raqobat 
ustunliklarini rivojlantirish imkonini beradi [3]. Mazkur yondashuv hududiy 
klasterlarni iqtisodiy rivojlanishning muhim omili sifatida o‘rganishga asos 
yaratadi. 

M. Enright tomonidan olib borilgan tadqiqotlarda hududiy klasterlarning 
iqtisodiy rivojlanishdagi o‘rni, mintaqaviy ixtisoslashuv va biznes tarmoqlarining 
shakllanishi masalalariga e’tibor qaratilgan. Olim hududiy klasterlarni 
mintaqaviy iqtisodiy salohiyatdan samarali foydalanish, korxonalar o‘rtasidagi 
aloqalarni rivojlantirish va hududlarning raqobatbardoshligini oshirish bilan 
bog‘liq jarayon sifatida tadqiq etadi [4]. Ushbu yondashuv klaster rivojlanishida 
nafaqat ishlab chiqarish omillari, balki hududiy institutsional muhit va iqtisodiy 
hamkorlikning ham muhimligini ko‘rsatadi. 

Mahalliy olimlardan A. Soliyev va Z. Hakimovlarning tadqiqotlarida klaster 
nazariyasining amaliy jihatlari hamda xorijiy mamlakatlar tajribasidan 
Namangan viloyatida foydalanish imkoniyatlari o‘rganilgan. Mualliflar klaster 
tizimini hududiy ishlab chiqarishni tashkil etish, iqtisodiy subyektlar o‘rtasidagi 
kooperatsiyani kuchaytirish va mintaqaviy iqtisodiy salohiyatdan foydalanish 
vositasi sifatida baholaydilar [2]. 

N. Saidaxmedovning ilmiy tadqiqotlarida ham klaster tizimining iqtisodiy 
rivojlanishdagi o‘rni alohida yoritilgan. Jumladan, olimning kichik biznes va 
xususiy tadbirkorlikni rivojlantirishda klaster tizimining ahamiyatiga 
bag‘ishlangan tadqiqotida klasterlar orqali tadbirkorlik subyektlari o‘rtasidagi 
iqtisodiy aloqalarni mustahkamlash va ishlab chiqarish imkoniyatlarini 
kengaytirish masalalari ko‘rib chiqilgan [8]. Shuningdek, sanoat klasterlarining 
shakllanishi va rivojlanishiga bag‘ishlangan ishida klasterlashuv jarayonlarining 
tashkiliy-iqtisodiy jihatlari tahlil qilingan [10]. 

Biroq raqamli transformatsiya sharoitida klaster subyektlari o‘rtasidagi 
raqamli integratsiya, yagona axborot platformalarini shakllantirish, sun’iy 
intellekt, katta ma’lumotlar va zamonaviy boshqaruv texnologiyalaridan 
foydalanish orqali innovatsion rivojlanish mexanizmlarini takomillashtirish 
masalalari yanada chuqurroq tadqiq etishni talab qiladi. 

 
TADQIQOT METODOLOGIYASI 
Tadqiqot jarayonida hududiy klasterlarning innovatsion rivojlanish 

mexanizmlarini o‘rganishda tizimli yondashuv, ilmiy abstraksiyalash, qiyosiy 
tahlil, iqtisodiy-mantiqiy tahlil, umumlashtirish va sintez usullaridan foydalanildi. 
Tizimli yondashuv asosida hududiy klasterlar o‘zaro bog‘liq iqtisodiy subyektlar 
majmuasi sifatida o‘rganildi. Bunda ishlab chiqarish korxonalari, ilmiy-tadqiqot 
tashkilotlari, oliy ta'lim muassasalari, logistika markazlari va davlat boshqaruvi 
organlari o‘rtasidagi iqtisodiy munosabatlar asosiy tadqiqot obyekti sifatida 
qaraldi. Qiyosiy tahlil usuli orqali an'anaviy klaster boshqaruvi va raqamli 
texnologiyalarga asoslangan klaster boshqaruvi o‘rtasidagi farqlar aniqlandi. 

 
TAHLIL VA NATIJALAR 
Tadqiqot davomida raqamli transformatsiya sharoitida hududiy klasterlarni 

rivojlantirishning asosiy mexanizmlari tizimlashtirildi. Natijalar shuni 
ko‘rsatadiki, klasterlarning zamonaviy iqtisodiy sharoitdagi samaradorligi 
nafaqat ishlab chiqarish quvvatlariga, balki raqamli infratuzilma, innovatsion 

hamkorlik va boshqaruv texnologiyalarining rivojlanganlik darajasiga ham 
bog‘liq. 

Hududiy klasterlarni innovatsion rivojlantirishning quyidagi mexanizmlari 
taklif etiladi. 

Klaster  – muayyan yo‘nalishda o‘zlashtirilgan ishlab chiqarish yoki hizmat 
ko‘rsatish sohasining o‘zgaruvchan elementidir. Klaster - bitta sohaga birlashgan 
va bir – biri bilan uzviy aloqada bo‘lgan korxonalar guruhidir[10].  

1-jadval 
Klasterlarining afzalliklari va kamchiliklari 

Afzalliklar Kamchiliklar 
logistika sohasidagi muammolarini hal 

qilish va muhandislik, menejment va 
boshqalarda yondashuvlarni tiplashtirish 
orqali xarajatlarni kamaytirish; 

qo‘shimcha yuqori malakali ish o‘rinlarini 
yaratish; 

soliq imtiyozlarini oshirish; 
klaster tarkibiga kiruvchi korxonalar 

manfaatlarini himoya qilish; 
yuqori texnologiyali ishlab chiqarishni 

yaratish; 
bozorni rivojlantirish bo‘yicha harakatlarni 

muvofiqlashtirish; 
yuqori eksport salohiyati. 

zaiflik. Ixtisoslashuv mintaqada zaiflikni 
keltirib chiqaradi. Texnologik uzilishlar 
klasterning o‘ziga xos afzalliklariga putur 
yetkazadi; 

moslashuvchanlik. Qattiq mavjud tuzilmalar 
tubdan qayta yo‘naltirishni kechiktirishi va 
majburiy qayta qurishning oldini olishi mumkin; 

raqobat bosimining pasayishi. Hamkorlik 
raqobat bosimi va innovatsiyalarning 
harakatlantiruvchi kuchining pasayishiga olib 
keladi; 

o‘z-o‘zini ta’minlash sindromi. O‘tmishdagi 
muvaffaqiyatlarga tayanib, klaster o‘zgaruvchan 
tendentsiyalarni taniy olmaydi; 

ichki pasayish. Ijtimoiy kapital faoliyat 
asoslarini rivojlantirish uchun zarur, lekin uni 
qo‘llab-quvvatlovchi ijtimoiy tuzilmani buzadi va 
yo‘q qiladi. 

 

Shu bilan birga aniqlangan afzalliklar asosan taqdim etilgan kamchiliklarni 
qamrab oladi, bu turli mamlakatlarda sanoat klasterlarining rivojlanishini tahlil 
qilishda keltirilgan ma’lumotlar bilan aniq tasdiqlanadi (1-jadval). 

Tadqiqot natijalari hududiy klasterlarni rivojlantirishda raqamli 
transformatsiya texnologik yangilanish vositasi bo‘lish bilan birga, iqtisodiy 
munosabatlarni qayta tashkil etuvchi muhim omil ekanligini ko‘rsatadi. 

M. Porter tomonidan ilgari surilgan klaster nazariyasida geografik yaqinlik 
va ishlab chiqarish kooperatsiyasi raqobatbardoshlikning asosiy omillari sifatida 
qaraladi. Raqamli iqtisodiyot sharoitida esa ushbu omillarga raqamli aloqalar, 
elektron axborot almashinuvi va platformaviy hamkorlik qo‘shilmoqda. 

Shu nuqtayi nazardan, zamonaviy hududiy klasterlarni an'anaviy ishlab 
chiqarish birlashmalaridan farqlovchi asosiy xususiyat ularning raqamli ekotizim 
asosida faoliyat yuritishidir. 

 
XULOSA  
O‘tkazilgan nazariy va tahliliy tadqiqotlar asosida quyidagi xulosalarga 

kelindi: 
Birinchidan, raqamli transformatsiya hududiy klasterlarning iqtisodiy 

faoliyatini tashkil etish va boshqarishning yangi mexanizmlarini shakllantiruvchi 
muhim omil hisoblanadi. Raqamli texnologiyalar klaster ishtirokchilari 
o‘rtasidagi iqtisodiy aloqalarni mustahkamlash va resurslardan foydalanish 
samaradorligini oshirish imkonini beradi. 

Ikkinchidan, hududiy klasterlarning innovatsion rivojlanishi raqamli 
infratuzilma, ilmiy-tadqiqot salohiyati, investitsion faollik va institutsional 
hamkorlikning o‘zaro uyg‘unligiga bog‘liq. 

Uchinchidan, klaster subyektlari o‘rtasida yagona raqamli platformalarni 
joriy etish ishlab chiqarish, logistika va marketing jarayonlarini 
muvofiqlashtirishning samarali vositasi hisoblanadi. 

To‘rtinchidan, hududiy klasterlarda oliy ta'lim muassasalari, ilmiy-tadqiqot 
markazlari va ishlab chiqarish korxonalari o‘rtasidagi hamkorlikni kuchaytirish 
innovatsion mahsulotlar va yangi texnologiyalarni yaratish imkoniyatlarini 
kengaytiradi. 

